Laura Kipnis og Peter Ludlow
Peter Ludlow (f. 1957) er norður- amerískur heimspekingur. Málvísindi og samskipti í sýndarveruleikanum eru honum hugleikin, enda hefur hann margt um það skrifað. Hann var prófessor í heimspeki við háskólann í Toronto, en réðist síðar að Northwestern háskólanum (í BNA).
Peter hlaut svipuð örlög og stjörnufræðingurinn, Geoff Marcy (sem ég hef áður krabbað um). Peter var ásakaður um kynferðislega áreitni af tveim námsmeyjum. Í öðru tilvikanna „játaði“ hann ástarsamband af fúsum og frjálsum vilja beggja, áður en til kærunnar kom. Í hinu tilvikinu neitaði hann nokkurri sök og höfðaði ófrægingarmál gegn háskólanum. Gerður var aðsúgur að honum í kennslustund. Aðgerðin var skipulögð af kvenfrelsurunum, sem beittu kunnuglegum rökum þess efnis, að Peter hefði notfært sér ólíka valdastöðu kennara gagnvart nemenda. Peter leiddist áralangt þóf og þvarg og sagði af sér árið 2015. Þá hafði atvinnutilboð frá Rutgers háskólanum verið dregið tilbaka.
Einum samkennara Peter var nóg boðið. Laura Kipnis (f. 1956), prófessor í fjölmiðlun (og kvenfrelsari reyndar), kom til skjalanna. En það fór ekki betur en svo, að hún var einnig kærð til sýndardómstóls háskólans fyrir ósæmilega kynhegðun, hin skrifuðu bannorð um kvenfrelsun.  Laura hefur skrifað athyglisverða ritgerð um ferlið, „Rannsóknarrétturinn og ég“ (My Title IX Inquisition). Tveim árum, eftir brotthvarf Peter, skrifaði hún bókina: „Glingrur í óþökk: Kynferðislegt ofsóknaræði heldur innreið sína í háskólana“ (Unwanted Advances: Sexual Paranoia Comes to Campus).
Laura lét m.a. hafa eftir sér, „að kvenfrelsunarkröfur í háskólum um þessar mundir fælu í sér afturhvarf [í kvenfrelsunarbaráttunni] og gefin væri upp á bátinn staða kvenna sem fullveðja fullorðinna (consenting adults).“ Hún gerði því skóna, að nú berðust kvenfrelsarar fyrir bernskun eða barngervingu (infantilization) kvenna. Þar með varð djöfullinn laus. 
Kvenfrelsarar skipuðu saman liði til mótmæla, þrömmuðu um háskólalóðina með svæfla og rekkjudýnur. Þeir skrifuðu vitaskuld einnig mótmælabréf, þar sem Laura var sökuð um að hrækja „í andlit aflifenda nauðgunar og [fórnarlömb] kynferðislegrar áreitni hvarvetna.“
Laura skrifaði m.a.: „Það er um þessar mundir ástæða til að sjá aumur á prófessorum í hnappheldu með fyrrum nemendum sínum. Einu sinni voru þeir broddborgarar taldir […], en nú eru þeir ofbeldismenn.“
Hinn lagalegi grundvöllur sýndardómstólanna eða kengúrudómstólanna eins og Ástralar kalla þá, er svonefnd grein níu (Title IX) í endurbættri skólalöggjöf BNA frá 1972, sem kveður á um bann við hvers kyns kynferðislegri mismunun í skólum, sem styrktir eru af alríkisstjórninni. Löggjöfina hafa kvenfrelsarar óspart fært sér í nyt. Þess má og geta, að núverandi forseti BNA, Joseph Biden, var einn aðalhvatamanna þessarar greinar og hyggst skerpa hana frekar.
Laura er áheyrileg og gerir prýðilega grein fyrir málinu í víðara kvenfrelsunarsamhengi, þar sem hún m.a. fjallar um kvenskelfana, Catherine MacKinnon og Andrea Dworkin.

